
 पुट्टा और
पुट्टी ने बड़े सवेरे ही बिस्तर छोड़ दिया!
 




 




 वह आज बहुत
खुश थे! आज तो मुत्तज्जी  जी का जन्मदिन
था और उन दोनों को रेलगाड़ी से उनसे मिलने जाना था।












 मुत्तज्जी
इन जुड़वां भाई-बहन की माँ की माँ की माँ थीं! ओर वह मैसूर में अज्जी के साथ रहती थीं, जो इन
दोनों की माँ की माँ, यानी नानी, थीं।

 किसी को पता नहीं था कि मुत्तज्जी  का जन्मदिन असल में कब होता है, लेकिन अज्जी
हमेशा से मकर सक्रांति की छुट्टी के दिन उनका जन्मदिन मनाती थीं।



 




 "अम्मा, क्या केक खाने को मिलेगा?" पुट्टी  ने
पूछा।

 "एक
बड़ा सा नरम-मुलायम स्पंजी केक,  गुलाबी
आइसिंग वाला और जिसके ऊपर गुलाब बना हो?"



 




 "नहीं," पुट्टा ने कहा।

 "बुज़ुर्गों के जन्मदिन पर केक नहीं काटा
जाता। और
फिर 200
मोमबत्तियां लगाने के लिये तो बहुत बड़े केक की जरूरत होगी।"



 




 "मुत्तज्जी  200 साल की नहीं हैं, बुद्धू!" पुट्टी ने
कहा, "अम्मा, मुत्तज्जी



 कितने साल
की हैं?"



 




 अम्मा
मुस्कराई, "उनसे मिलने तो जा ही रहे हो।

 ख़ुद ही पूछ लेना।"













 




 




 मैसूर में
हरे रंग के उस पुराने मकान में पहुँचते ही दोनों दौड़ते हुए सीधे मुत्तज्जी  के कमरे मे घुस गए!
 




 




 "आपको जन्मदिन मुबारक हो मुत्तज्जी! आज आप कितने साल की हो गयीं?"



 




 मुत्तज्जी  ने दोनों को गले लगाते हुए कहा, "मैं कितने
साल की हूँ? कौन जाने? और इससे फर्क भी क्या पड़ता है?"



 




 "हमें जानना है, बस!" पुट्टा और  पुट्टी एक साथ ज़ोर से बोल
पड़े।












 




 




 मुत्तज्जी  मुस्कराई, "देखो, मैं इतना जानती हूँ कि मेरे पैदा होने
से करीब 5
साल पहले, हिन्दुस्तान
भर के महाराजा और महारानियों के लिए दिल्ली में हुई दावत में हमारे महाराजा भी गए
थे।

 एक
अंग्रेज राजा और रानी भारत आए थे और तब हमारे महाराजा को सोने का तमगा मिला था।"
 




 




 "ओह! दावत! फिर तो वहाँ बहुत सारे केक रहे होंगे!" 
पुट्टी बोली। "वह
कौन से राजा थे, मुत्तज्जी? अगर आप को यह पता हो तो हम जान सकते है कि वह
यहाँ कब आए थे। फिर उसमे 5 जोड़ देने से पता चल जाएगा कि आप कब पैदा हुईं थीं।"



 




 मुत्तज्जी  ने कहा, "कुछ याद नहीं है, पुट्टा।"



 




 पुट्टा का
मुँह लटक गया।









 




 "रुको," मुत्तज्जी 
बोलीं, "जरा कुछ और याद करने दो। ओह! जब मैं तुम्हारे बराबर की, यानि 9 या 10 साल की थी, तब मेरे
काका बम्बई से हमसे मिलने आए थे और उन्होंने हमें ऐसी साफ़ रेलगाड़ी के बारे में
बताया था जिसमें सफ़र करने से  कपड़े गंदे नहीं होते थे।"



 




 "साफ़ रेलगाड़ी?"
 




 




 "हाँ!" मुत्तज्जी 
ने चहकते हुए कहा, "बम्बई में उसी साल उनकी शुरुआत हुई थी।

 उनमे सफर
करते हुए कोई गंदा नहीं होता था।
कपड़ों
  ओर चेहरे पर ज़रा सी भी कालिख, या मिट्टी, या गंदगी, कुछ भी नहीं लगती थी!"



 




 दोनों ने हैरानी से उन्हें देखा। भला रेलगाड़ी में सफर करके कोई गंदा होता है
क्या?









 "फिर कुछ साल बाद," मुत्तज्जी 
ने बात आगे बढ़ाते हुए कहा, "मेरी शादी हो गयी। उस समय कानून था कि शादी के
लिए लड़की की उम्र कम से कम 15 साल होनी चाहिए, और मेरे पिता कानून कभी नहीं तोड़ते
थे।

 तो
उस समय मेरी उम्र करीब 16 साल की रही होगी।

 और मेरी शादी के बाद जल्द ही तुम्हारे
मुत्तज्जा को बम्बई में नौकरी मिल गयी और हम मैसूर छोड़कर वहाँ चले गए।"
 




 




 "जिस साल आपकी शादी हुई थी, उस साल क्या
कोई ख़ास बात हुई थी?" पुट्टा ने पूछा।



 













 बड़े दुख से मुत्तज्जी
ने कहा, "हाँ, उस साल
दशहरे के त्यौहार के समय, हमारे महाराजा ने एक बड़े बांध और उसके पास कई सुंदर बागों
का उद्घाटन किया था।

 लेकिन मै वह सब नहीं देख सकी थी क्योंकि
मैं बम्बई में थी।"



 




 "बड़ा बांध?" पुट्टा उठ के बैठ गया। "क्‍या वह अब  भी है?"












 मुत्तज्जी
ज़ोर-ज़ोर से हँसने लगीं।

 "बिलकुल है!

 एकदम चट्टान की तरह मज़बूती से
 




 डटा है।

 उसी बांध
में कावेरी का पानी इकठ्ठा होता है।

 बांध की बदौलत, अब बरसात के दिनों मेँ
बाढ़ नहीं आती, और गर्मी मेँ खेतों के लिए पानी की भी कमी नहीं पड़ती।"



 




 अज्जी ने
दरवाजे से अंदर झाँकते हुए कहा, "अम्मा, आप के आर एस की
बात कर रही हैं क्या?"



 




 "हाँ, के आर एस।" मुत्तज्जी ने बड़े प्यार से अज्जी को देखा और
कहा, "तुम्हारी
अज्जी मेरी पाँचवी संतान थी, सबसे छोटी, लेकिन सबसे ज़्यादा समझदार।

 तुम जानते
हो बच्चों, मेरे बच्चे
ख़ास समय के अंतर पर हुए। हर दूसरे मानसून के बाद एक, और जिस दिन तुम्हारी अज्जी को पैदा
होना था, उस
दिन तुम्हारे मुत्तज्जा का कहीं अता-पता
ही नहीं था।

 बाद मेँ उन्होंने बताया कि वो उस दिन ग्वालिया टैंक मैदान में गांधीजी का भाषण सुनने चले गए थे।

 और उस दिन उन्हें ऐसा जोश आ गया था कि वह सारे
दिन बस "भारत
छोड़ो” के
नारे लगाते रहे। बुद्धू कहीं के... नन्हीं सी बच्ची को दिन भर परेशान करते रहे।"













 "भारत छोड़ो!" पुट्टी की आँखें हैरानी से और फैल गयीं।

 "हमने
इतिहास में पढ़ा है! पुट्टा, ये वह आंदोलन है जो 1942 में  शुरू हुआ था, इसका मतलब
है कि 1942
में ही..."
 




 




 "अज्जी पैदा हुई थीं," पुट्टा  ने कहा।"मुत्तज्जी
नहीं।"



 




 "बात अभी शुरू हुई है," पुट्टी ने कहा। "अज्जी, आप किस साल
में पैदा हुई थीं?"



 




 "इस साल मै 74 साल की हो
जाऊँगी," अज्जी
ने कहा।

 "तो
मैं पैदा हुई थी...?"



 




 पुट्टी ने जल्दी से हिसाब लगा कर कहा, "1942* में!" अज्जी ने सर हिलाकर हामी भरी।



 




 




 




 
  *(2016 - 74 = 1942)
 
















 




 




 "अज्जी मुत्तज्जी की पाँचवी संतान हैं, और उनके सभी बच्चों के बीच 2 - 2 साल का
अंतर है..." पुट्टा ने कहा "अगर अज्जी 1942 में पैदा हुईं..."
 




 




 "...तो मुत्तज्जी की चौथी संतान पैदा हुई थी 1942 - 2, यानी
1940
में, और
तीसरी



 1940 - 2, यानी 1938, दूसरी 1938 - 2, 1936 में और सबसे पहले 1936 - 2, यानी
1934
में।"



 




 "यानी मुत्तज्जी की शादी - 1932 में हुई थी,
 " पुट्टी ने कहा।



 




 "जरूरी तो नहीं," पुट्टा ने कहा, "क्योंकि मुत्तज्जी ने यह तो नहीं कहा
कि उनका पहला बच्चा, उनकी शादी के 2 साल बाद पैदा हुआ था।

 उन्होंने
तो बस यह कहा कि जिस साल उनकी शादी हुई उसी साल मैसूर में एक बांध बनाया गया था।"












 




 




 "शायद इससे तुम्हें कुछ मदद मिले, बच्चों," अज्जी बोलीं। वह सब के लिए मुत्तज्जी
की मनपसंद सेवईं की खीर से भरी कटोरियाँ लेकर आईं  थीं।

 "के आर एस का
मतलब है कृष्ण राजा सागर बांध, और उसके पास में ही हैं वृन्दावन गार्डन्स। याद है न, हम पिछले साल वहाँ संगीत की धुन के साथ चलने वाले फव्वारे देखने गए थे?"
 




 




 दोनों ने
सिर हिला कर कहा, "म्म्म्म्म.." पुट्टी बोली,   "आप सबसे बढ़िया खीर बनाती हैं, अज्जी!"



 




 "अज्जी, क्या आप
जानती हैं कि के आर एस कब बनाया गया था?"
 




 




 अज्जी ने
ज़रा सोच कर जवाब दिया, "पक्का तो नहीं, लेकिन तुम दोनों दोपहर के खाने के बाद
अपने अज्जा के साथ लाइब्रेरी जाकर वहाँ पता कर सकते हो।"












 लाइब्रेरी
में पुट्टी को मैसूर के इतिहास के बारे में एक किताब मिली।



 "यह देखो!" उसने
फुसफुसा कर कहा, "
 
  'मैसूर की 2 सबसे मशहूर जगहों, के आर एस बांध और उसके पास बने
वृन्दावन गार्डन्स, को 1932 में जनता के लिए खोला गया था।'
 
 "
 




 




 दोनों
भाई - बहन मुस्कराए। इसका मतलब यह कि मुत्तज्जी की शादी सचमुच ही 1932 में हुई
थी।

 84* साल पहले!



 




 
  *(2016-1932 = 84)
 
 













 "मुत्तज्जी
को लगता है की वह 16 साल की थीं जब उनकी शादी हुई थी," पुट्टी ने
कहा,"लेकिन
वह 15
या 17
या 18
साल की भी हो सकती थीं।"



 




 पुट्टा ने
कहा, "उन्होंने
बताया था कि जब उनके बम्बई वाले अंकल ने उनको साफ रेलगाड़ी के बारे मे बताया था तब वह 9 -10 साल की थीं। अज्जा शायद इस बारे में जानते होंगें।”



 




 अज्जा अपने
रीडिंग रूम में थे।
 पुट्टी ने
धीमे से कहा, "अज्जा, क्या पहले लोग रेल में सफर करते हुए गंदे हो
जाते थे?"






 अज्जा ने
सिर हिला कर कहा, "हाँ, क्योंकि तब स्टीम इंजन होते थे जो
कोयले से चलते थे, बिजली से नहीं।" उन्होंने कहा,
"उसकी चिमनी से कोयले की
काली राख निकल कर हर चीज़ पर चिपक जाती थी।

 बड़ी गंदगी हो जाती थी!"
 







 




 "समझ गयी न पुट्टी!" पुट्टा फुसफुसाया, "बिजली वाली
ट्रेन ही साफ रेलगाड़ी थी।"












 उसने झटपट
भारतीय रेलवे पर एक किताब निकाली और उसमें दिखाते हुए कहा,
"देखो, इसमें लिखा
है कि भारत में सबसे पहले इलेक्ट्रिक ट्रेन आई थी, 1925 में बंबई में।"
 




 




 "और मुत्तज्जी का कहना है कि वह तब करीब 9
साल की थीं।

 अगर वह ठीक
कह रही हैं, तो मुत्तज्जी 1916* मे पैदा हुई थीं!"



 




 "पर वह गलत भी तो हो सकती हैं," पुट्टी ने सोचते हुए कहा।



 




 "यह तय  करने के लिये," पुट्टा बोला,  "हमें पता लगाना होगा कि दिल्ली में राजा ओर
रानियों की जो शाही दावत हुई थी, और जो मुत्तज्जी के पैदा होने से 5 साल पहले
हुई थी, वो 1911** के
आसपास हुई या नहीं।"






 दोनों भाग
कर अज्जा के पास पहुँचे।









 *(1925-9 = 1916); **(1916 -5 = 1911)











 "अज्जा, क्या 1911 के
आस-पास कोई विदेशी राजा भारत आया था? ...और उसके लिए एक शाही दावत हुई थी?"



 




 अज्जा सोचने
लगे, "1911... यह तारीख़  इतनी
जानी-पहचानी सी क्यो लग रही है? आह! हाँ, उसी साल तो बम्बई में गेटवे ऑफ़ इंडिया
बनाया गया था।

 और वह तो भारत पर राज करने वाले ब्रिटिश राजा, जॉर्ज (पंचम)
के स्वागत में  बनवाया गया था।

 और तब एक
नहीं, बल्कि कई बड़ी-बड़ी दावत हुई होंगी!" अज्जा ने ख़ुश होते हुए कहा।



 "इस उम्र में भी मेरी याददाशत काफी अच्छी ।"
 




 




 "बिलकुल! बहुत अच्छी है।" दोनों ने ज़ोर से कहा, "धन्यवाद, अज्जा!" अब दोनों बच्चे जान गए थे कि मुत्तज्जी कितने साल की हैं।
 




 













 पांच मिनट
बाद, दोनों
अपने घर की तरफ भागे जा रहे थे।



 




 "मुत्तज्जी!" हाँफते -भागते दोनों सीधे मुत्तज्जी के कमरे मे
घुस गए।

 "क्या
मैसूर के महाराजा को ब्रिटेन के राजा जॉर्ज (पंचम) ने सोने का तमगा दिया था?"



 




 "आ..." मुत्तज्जी ख़ुश होकर बोलीं।

 "बिलकुल
सही! जॉर्ज! तुम दोनों कितने होशियार हो!"






 "इसका मतलब यह है मुत्तज्जी कि आप 1916 मे पैदा हुई थीं। आप 100 साल की हैं!"










 *(2016 - 1916 = 100)








 "तुम दोनों तो बहुत बड़े जासूस हो गए हो!" अम्मा मुस्कायीं। "और मुझे
लगता है तुम दोनों और मुत्तज्जी की ख़ास दावत होनी चाहिए - यानि एक बड़ा सा केक, गुलाबी
आइसिंग और जिसके ऊपर लगा हो एक गुलाब!"



 




 "मज़ा आ गया! वाह, क्या
बात है! हुर्रे!"












 
  

 



 
  

 



 
  

 



 
  महाराजा – महारानी की शानदार दावत – (और
 
 
  साथ ही इतिहास
से जुड़ी कुछ ओर मनोरंजक जानकारी
 
 
  )
 
 




 
 



 




 याद है इस
कहानी में मूताजी ने कितनी सारी महत्वपूर्ण
ऐतिहासिक घटनाओ के बारे में बताया था? यह सारी घटनाए असल में हुईं थीं। तो
चलो इनके बारे में थोड़ा और जानते हैं!
 













 
  महाराजा महारानी की शानदार दावत (1911)
 
 – 1911 में ब्रिटेन के महाराजा जॉर्ज (पंचम) और उनकी पत्नी क्वीन मैरी, भारत में पहली बार आए थे, तब
उन्होने 400 से ज्यादा भारतीय महाराजा और महारानियों के लिए एक शाही दावत दी थी, जिसे कहा
गया था दिल्ली दरबार। इसमे आए 200,000 मेहमानों की दावत के लिए कई बेकरियों में हर
दिन 20000 से ज्यादा ब्रैड बनाई गयी थी और
 
 
 1000 से ज़्यादा कैटल और बकरों को
काटा गया था!
 
 
 बादशाह ने कई भारतीय राजाओं को सोने के मेडल (तमगे) भी दिये थे, जिनमे मैसूर के महाराजा कृष्णराजा
 वाडियार 



  (चतुर्थ) भी शामिल थे!
 













 
  क्लीन ट्रेन (1925)
 
 –
 
 
 3 फ़रवरी, 1925 के दिन भारत की पहली इलैक्ट्रिक ट्रेन ने बंबई के विक्टोरिया टर्मिनस से
कुर्ला स्टेशन तक की यात्रा की। और इसी के साथ, भारत एशिया का तीसरा और दुनिया का 24बीसवाँ ऐसा देश बन गया जहां इलैक्ट्रिक ट्रेन की शुरुआत हुई।
 




 
  

 



 
  बांध जिसने कावेरी को बांधा (1932)
 
 –
 
 
 दक्षिणी
कर्नाटक और तमिलनाडू में कावेरी नदी बहती है। इस नदी की वजह से पूरा मैसूर बहुत
उपजाऊ था। लेकिन, दूसरी नदियों की तरह, मानसून के दौरान, इसमे बाढ़ आ जाती
थी और गर्मी के समय, यह सूख
जाती थी। लेकिन इस नदी के उपर एक बांध बनने के साथ ही
एक जबर्दस्त बदलाव आ गया। और कृष्ण राजा सागर (के आर एस) रिसर्वोयर का
निर्माण हुआ। आज भी इसी रिसर्वोयर से पूरे बंगलोर शहर को पीने का पानी मिलता है।












 
  गांधीजी का भाषण (1
 
 
  942
 
 
  )
 
 -
 
 
 8 अगस्त
 
 
 1942 के दिन, बंबई के ग्वालिया टँक मैदान में गांधीजी ने 'भारत छोड़ो भाषण' दिया था।  गांधीजी ने लोगों से
कहा कि उन्हे अंग्रेज़ी शासन के ख़िलाफ लड़ना होगा। इसके लिए उन्हे हिंसा नहीं, बल्कि उनके साथ असहयोग करना होगा। इसके 5 साल बाद, 15 अगस्त, 1947 को अंग्रेज़ो का शासन खत्म हुआ और भारत आज़ाद हुआ। आज उसी शांत क्रांति की स्मृति में ग्वालिया टैंक मैदान को अगस्त क्रांति मैदान कहा जाता है !

 मुत्तज्जी की उम्र क्या है?
 (Hindi)



 पुट्टा और पुट्टी जानते हैं कि मुत्तज्जी सचमुच बहुत बहुत बूढ़ी हैं। लेकिन आखिर कितनी बूढ़ी हैं वह? इस बड़े सवाल का जवाब जानने के लिए, उनकी सही उम्र का पता लगाने के लिये, जासूसों की जोड़ी - पुट्टा और पुट्टी - ने मुत्तज्जी की यादों और भारत के इतिहास से जुड़ी घटनाओं के बीच तार से तार जोड़ते हुए, अपनी जांच-पड़ताल का सिलसिला आगे बढ़ाया और मुत्तज्जी की उम्र का पता लगाया!



 यह पठन स्तर ४ की किताब है, उन बच्चों के लिए जो पढ़ने में प्रवीण हैं।

